
ka roemahnja, dan sasoeda simpan itoe tjintjin di dalem latji, laloe ia dateng lagi ka dalem kebon, menoenggoeken datengnja Sioe-kioe.

Tida berselang lama lagi samoea perabot memaen soeda diangkoet ka bawah poehoen mangga, dan salagi doewa anak prampoean itoe sedeng asik berladjar mendjadi kokki, Hoei-djin laloe berpakeh pakehan, kamoedian lantas pergi kaloear, djalan-djalan di panas meletak, kerna itoe waktoe adalah kira-kira poekoel sabelas tengahari.

Djedjaka itoe merasa tida enak tinggal diam di roemah, kerna hatinja di itoe waktoe adalah dikoendjoengin oleh soeatoe pengrasahan, jang saban-saban ada bikin orang merasa perloe boeat tetapken samangetnja dengen berdjalan-djalan di loear roemah aken bingoengken sang mata dengen laen-laen pemandangan.

